
648 hitz

 Beste aukera bat 

Ez da erraza maite izan dugun pertsona ondoan ez izatea, baina beldurrei aurre egin behar zaie 
Agurtzane Ormatza Imatz 
Alargun geratzea... 

Bikotekidearengandik banatzeko erabakia hartzea... 

Bakarrik geratzea... 

Gai ez izatea... 

Denbora pasatzea... 

Gai izango naiz bera gabe bizitzeko? Zelan egin bakarrik ez sentitzeko? Beste aukera bat izango dut? Pozik berarekin ez nagoelako, baina akabo gizonekin elkartzea. Inoiz konpartitu nahi izango dut nire bizitza beste emakume batekin? Sikiera zati bat?... 

Bikotekideak gure alboan egoteari uzten dionean, bizitza goitik behera aldatzen da. Hil delako. Etxetik joan delako. Norbera joan delako. Biok aspaldi ez gaudelako. 

Ia berdin da zer gertatu den, une horiek denentzat ere oso gogorrak direlako. Kontsultan, taldeka, binaka edo banaka egon naizen emakume edo gizonek mina eta beldurra baino ez zuten azaltzen. Maite izan duzuna galtzeak, eduki izan duzunarekin bizitza proiektu bat zure aldamenetik alde egiteak... norberaren bizitza hankaz gora jartzen du. 

Harremana ona ez bada izan ere, erabakia hartu ostean bikotekidea aske sentitzearren bakoitzak bere bidea egin duelako... norberaren bizitza hankaz gora jartzen da. 

Bikotearen sistemak hainbat hutsune badauzka ere, nolabaiteko segurtasuna ziurtatzen du, batzuetan errutina edota zer gertatuko den jakitea besterik ez bada ere. Emakumeok eta gizonek segurtasuna behar izaten dugu, batez ere gure beldurrak uxatzeko. Sistema apurtuz gero, beldurrak agerian geratzen dira: bakardadea, maitasun eza, bizitza bideratzeko gaitasun eza... 

Askok ez dute harremana apurtzen, beldurragatik. Eta beldur horiexek ere ez diete uzten gizon eta emakume askori, behin bakarrik geratu ostean, bizitzari aurre egiten. Beldurrak batzuetan lagungarriak, besteetan itogarriak. 

Bizitzaren edozein momentu hobeto ulertzeko, begirada atzerantz bota behar dugu. Guk eraikitako bizitzak emango dizkigu aldagaiak hobeto konprenitzeko non gauden, eta baita zelan aurrera egin ere, edozelako oztopoak aurkitzen ditugunean. 

ERREPASOA. Zelakoak garen, zelako bikotekidea aukeratu dugun, zelako bikote sistema eraiki dugun bion artean... Gure bizitzari errepasotxo bat eginez bilatuko ditugu hainbat galderaren erantzunak. Hortxe topatuko ere ditugu hainbat baliabide, aurrerantz ahalik eta ondoena egiteko. 

Horrelako berrikusteak ez dira gozoak izaten, eta gehienetan denbora hartzen dute, baina ezinbestekoak izaten dira hainbat egoerari irtenbidea bilatzeko. Sarri begirada atzerantz botatzea oso zaila edo ezinezkoa bilakatzen da. Askotan lagunak, senitartekoak edota ezezagunak lagungarriak izaten dira. Batzuetan, baina, profesional baten laguntza ezinbestekoa da aurrera egiteko, zuloan ez emateko behar den baino denbora gehiago. 

Sarri pentsatzen dugu behin harreman bat apurtuta ez dugula beste inor aurkituko horrenbeste maiteko gaituenik edo guk maiteko dugunik. Sentitzen dugu zaharregiak garela emakume edo gizon berriak ezagutzeko edota aspaldikoak berreskuratzeko... 

Behin baino gehiagotan urteetan alboan egon den bikotekidea idealizatu egiten da, ia ahaztu ere ahazten ditugu egon diren ika-mikak... Begirada atzean geratzen da, inoizko eztei bidaian. 

Bizitzen ditugun sentsazioak, sentimenduak, emozioak... horrelakoak dira. Baina lantzean behin nahi gabe ere erabiltzen ditugu, gure harrizko maskara bihurtuz. 

Egia da ez dela erraza, egia da maite izan dugun pertsona alboan ez egotea gaitz dela, egia da dolua pasa behar dugula, egia da denbora garrantzitsua dela, egia da bakoitzak bere erritmoa daukala... Egia da emakume eta gizon bakoitzak bere prozesua daukala eta osatu behar duela; bestela, zikloa zabalik geratuko da, eta orduan bai, ezinezkoa izango da bizitza aurrera eramatea nahi dugun moduan. 

Hori horrela bada ere, ezin dugu ahaztu askotan sentimenduen eta burutazioen atzean beldurra baino ez dagoela. Bakarrik azaltzearen beldurra, mina hartzearena, norberaren sexukoak gehiago gustatzearena, maitemintzeko gai ez sentitzearena, beste batekin gehiago gozatzearena, beste batekin barre egitearena... 

Denetariko beldurrak, batzuk errazagoak ulertzeko besteak baino, denak gureak, baina. 

Emakume edo gizon bat bakarrik geratzen denean, nahi eta nahi ez, bizitzak beste aukera bat ematen dio. Puntu horretatik aurrera aukeratzeko zer gura duen egin, zelan gura duen aurrera egin, zelako bidea nahi duen hartu, norekin, zertarako, zer nahi duen aldatu eta zer ez... 

Gozatzeko, barre egiteko, lan egiteko, gure baliabideez jakiteko, dantza egiteko, txortan egiteko, negar egiteko, etxea konpartitzeko, maitasuna aberasteko, gure indarraz jabetzeko, bizitzan beste batekin ibiltzeko, gure gorputzaren edertasunaz jolasteko, gure gaitasunaz baliatzeko, egunekotasunean laguntzeko, antzerkira joateko, pote batzuk hartzeko, berba egiteko, berba goxoak entzuteko... gai gara. 

Bizitzak aukera hori ematen digu; beraz, aprobetxatu!!! 

